
Ne-Ô dipinto do riondo medaggion

Che ô l'ea in mezo do volto, e ô l’ea ô ciù bello,

Se veddeiva a famosa spedizion

Pe-a gran conquista do prezioso vello

Di Argonauti condûti da Giason,

Un eroe de gran chêu e poco çervello,

Che ô fè pe-e donne uña figua meschiña

Quanto bella pe-a celebre rapiña.

Bello l’ea ô vedde in corso là da foa

A primma barca piña comme l'êuvo

D'arme e stivâ di primmi eroi d’allôa:

L’ea bello ô vedde nuâghe tutti apprêuvo

I Tritoîn e e Nereidi pe demôa,

Stupefaeti ne-ô vedde (affæto nêuvo

Spettacolo per lô) l’ommo capaçe

D’andâ a spassio pe-ô mâ senza bagnâse.

In fra-e medagge ovate, d’Orellana

Ne-a primma a bella impreisa aveivan misso

Unica in tutta quanta a storia umana,

Che in sce uña barca travaggiâ a postisso,

Da tæra ô ciù gran fiumme (corsa strana

De træ mia migge!) per un ghiribisso

O navega sciortindo doppo çento

Intoppi nell’Oceano a salvamento.

L’intrepido Balboa gh’ëa ne-a segonda,

Ch’o l’attraversa fra inauditi stenti

Darien dall’uña fiña all’atra sponda,

Cioè boschi impenetrabili a-i viventi,

E uña tæra pestifera e feconda

D'insetti fastidiosi e de serpenti,

E primmo di Europei doppo de prêuve

E ciù ardue ô mâ Pacifico ô descrêuve.

